Cnoi Cil gyda Ben


Llwch y Llawr

Roeddwn i’n lwcus pan oeddwn i’n blentyn – doedd Mam byth yn gofyn i fi lanhau!  A bod yn onest, doedd dim llawer o ots gen i wneud ychydig o hwfro nawr ac yn y man, ond roedd yn gas gen i ddwstio.  Os wyt ti erioed wedi trio cael gwared o lwch rwyt ti’n gwybod ei fod o’n waith anodd.  Cyn gynted a mae o wedi ei lanhau, mae’n dod yn ôl!

Mae hynny am fod llwch yn dod o’n cyrff.  Oeddet ti’n gwybod hynny?  Celloedd ein croen yw llwch – felly, ble bynnag mae pobl mae llwch!

Mae’r Beibl yn dweud bod y bobl cyntaf wedi eu creu o’r llwch.  Fe gymrodd Duw lwch o’r llawr a’i ddefnyddio i wneud Adda ac yna Efa.  Pan ddaeth marwolaeth i’r byd oherwydd i’r ddau yma anufuddhau, fe ddwedodd Duw y byddai pob person byth wedyn yn mynd yn ôl i’r llwch ar ddiwedd eu bywyd.

Mae’n help i ni gofio mai dim ond llwch ydyn ni yn y diwedd.  Wrth gwrs, rydyn ni’n llwch gyda gallu anhygoel.  Mae Duw wedi rhoi doniau di-rif i ni.  Rydyn ni’n gallu creu a dyfeisio pethau, dychmygu ac ysgrifennu pethau.  Rydyn ni hefyd yn gallu caru, gofalu, dangos caredigrwydd ac adnabod Duw.  

Un o’r pethau mwyaf anhygoel am Dduw ydy ei fod o wedi dewis dod i’r byd yma mewn corff wedi ei wneud o lwch.  Daeth Iesu i’r ddaear er mwyn atgyweirio’r berthynas rhyngom ni a Duw.  Atgyweirio’r berthynas gafodd ei difetha gan Adda ac Efa.

Trwy ymddiried yn Iesu gelli di wybod bod mwy i fywyd na’r byd yma.  Os wyt ti’n blentyn iddo, trwy Iesu, mae Duw yn addo rhoi corff newydd sbon i ti yn ei gread newydd – corff fydd yn parhau am byth.  Mewn geiriau un hen emyn, “Diolch iddo byth am gofio llwch y llawr!”

